
        
            
                
            
        

    
	X. НЯМБУУ

	 

	ХАР ЧУЛУУНЫХНЫ ГЭР БҮЛИЙН НАМТАР

	(Харандааны тухай өгүүллэгүүд)

	 

	 

	“БНМАУ-ын Гэгээрлийн яамны хэвлэл” 1964 онд Улаанбаатар хотноо эрхлэн хэвлүүлсэн эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

САНДАГИЙГ САНДРУУЛСАН НЬ

	 

	Сандаг харандаагаа дандаа хэмлэдэг байж. Түүний хэрэглэдэг харандаа бүхэн сүүлээрээ тас хэмлэгдчихсэн байдаг. Сандагт нэг удаа юм зурах хэрэг гарчээ. Харандаагаа эрээд эрээд олсонгүй. Арга ядаад адаг сүүлд нь өвгөн аавынхаа шургуулгыг татахад аз болж нэг гоё харандаа байна гэнэ. Мань эр өнөөх харандаагаараа жаахан зурж байснаа хазмаар санагдаад үмхтэл шүд рүү нь цохиод авч. Сандаг тун их гайхаж. Нээрэн ч гайхалтай явдал болжээ. Харандаа нь гараас нь мултраад, ширээний голд очин яг шигдсэн мэт зогсчихлоо. Авах гээд сарвайтал өөдөөс нь чичиж, цохин алдаад ер болдоггүй гэнэ. Сандаг яахаа ч мэдэхгүй нүд нь орой дээрээ гаран хий л сандарч мэгдэнэ. Гэтэл өнөөх харандаа хүний хэлээр:

	— Жаал хүү чи их муухай зантай хүүхэд байна. Чи манайхны хэчнээн олон ах дүүсийн биеийг гэмтээв. Би тэгүүлэхийг үл хүснэ. Би чамтай нөхөрлөхгүй гэж ихэд уурсан өгүүлбээс мань Сандаг чавга шиг улайж, нүүр хийх газар олдохгүй сүйд болж. Тэгснээ нөгөө харандаа жаахан тайвшран:

	— Чи яагаад ийм зан сурчихсан юм бэ? гэхэд

	— Яаснаа би өөрөө мэдэхгүй. Ийм л зуршилтай болчихсон юм гэлээ.

	— Чамд нэг хэсэг түүх ярихгүй бол горьгүй нь. Ингэж харандаа хэмлэдэг чинь мөн ч муухай шившигтэй хэрэг байна даа гэж зэмлээд Сандагаас харандааны тухай олон асуулт асуувч нэгийг ч эс хариулав. Ингээд харандаа гуай өөрийн гэр бүлийн намтрыг ярьжээ.

	 

	 


МИНИЙ НЭР

	 

	— Чи ядаж миний нэрийг хүртэл мэдэхгүй юм гэж харандаа өгүүлэхэд:

	— Юу мэдэхгүй гэж. Харандаа юу?

	— Үгүй ээ. Харандаа гэдэг чинь чухам ямар утгатай үг болохыг мэдэх үү?

	— Түүнийг ч мэдэхгүй шүү гэж Сандаг хулмалзав.

	— Миний удмынхан их дээр үед гарсан юм гэнэ лээ. Тэгэхдээ биднээс ондоо байсан гэдэг. Бид нар чинь хойд үе нь болоод байгаа юм. Тэр, эрт цагт хүмүүс бал чулуугаар юм бичиж байж. Тийм дээрээс биднийг хар чулуу гэж нэрлэдэг болсон юм. Үнэндээ ч гонзгой хар чулуу л байж л дээ. Эртний Дундад Ази, Төв Азид бидний элэнцийг сайн мэддэг, ашиглаж хэрэглэдэг байжээ. Эртний түрэгүүд мөнөөх чулууг “Таш” гэж ярина. Одоо ч гэсэн түрэг хэлтэн тэгж хэлдэг. “Кара" гэдэг нь монголын “хар” гэсэнтэй адилхан. Энэ хоёр үгийг нийлүүлээд “кара-таш” буюу “кара-даш” гэж байгаад монгол хэлэнд “харандаа" гэгдэн орос хэлэнд “карандаш” гэж хэлдэг болжээ. Миний нэр ийм л паянтай юм даа.

	 

	 


ЭЛЭНЦ ХУЛАНЦ МИНЬ

	 

	Бидний дээдэс хар чулуу гэдэг байсан гэж түрүүн чамд хэлсэн. Үнэндээ ч элэнц хуланц минь анхлан нүүрс байж. Тэр цагт хүмүүс дөнгөж галыг олоод байжээ. Эртний хүмүүс элдэв нүүрс, юм зурж болох зөөлөн чулуугаар янз янзын юмны дүрс гарган зурагладаг байж. Энэ ажилд миний элэнц хуланц хүмүүсийн туслагч болж явжээ. Тэгэхдээ одоогийн бид нар шиг байсангүй. Яг л байгальд байдаг чулуу, нүүрс, шохой хэвээрээ, модны нүүрс янзаараа баахан бүдүүлэг байсан аж.


ТУГАЛГАН ӨВӨГ

	 

	Бүүр 14 дүгээр зууны үед юм гэнэлээ. Европ дахинд тугалгаар юм бичдэг болжээ. Түүнээс ч эрт Дорно дахинд тугалгаар бичиг бичиж байсан гэдэг. Тэр цагт миний өвгөд гонзгой урт тугалган саваа явжээ. Дараа нь хүмүүс нөгөөх саваагаа гадуур нь бүрэх болжээ. Энэ өвөг минь их урт насалсан, лав 300 гаруй нас насалсан гэдэг. XVII зууны үед тэдний зарим нь өрнө зүгт талийгаад. Дорнодод XIX зуун хүртэл амьдарч байв.

	Одоо ор бараагүй болж, гагцхүү их түүхийг хадгалсан үгс үлджээ. Жишээлбэл Герман хэлэнд «Тугалган саваа» гэх буюу хятад хэлэнд «Тугалган бийр» гэгдэнэ. Тэдний минь эрдэм чадал одоог бодвол тааруухан байсан. Тугалган өвгийн хийсэн зураг, бичсэн бичиг тэргүүтэн нь бүдэг саарал өнгө муутай байдаг. Гэсэн ч тэд их зүйлийг бүтээсэн. Хүмүүст түүнээс илүү сайн харандаа хэрэгтэй болсноос арга буюу өөрчилсөн байжээ.

	 

	 


ИТАЛИЙН САДАН

	 

	Миний тугалган овгийн зарим ах дүүс нас буянаа эдлээд өөд болоход Европ, өрнө дахинд занар харандаа түүнийг залгамжилсан. Түүний олонд алдаршсан нэр нь “Итали харандаа” гэдэг. Энэ маань түрүүний тугалган харандааг бодвол арай тод, зураг урлалын дэвсгэр зураас гаргахад хүчин зүтгэж байжээ. XV зууны үе болж ирэхэд сангина (улаан шунхан харандаа) хэмээх хүрэн улаан өнгөтэй шохойлог бодисоор итали харандааны балыг хийж байлаа. Энэ маягийн харандаа нэгэн хэсэг ихэд дэлгэрэв. Итали харандаагаар зураг зурж ном бичиж байсан боловч бас л үүнээс сайн харандаа шаардлагатай боллоо.

	 

	 


ГАЙХАМШИГТ БАЛ

	 

	Бал чулууны тухай хүмүүс хэдийнээ мэддэг байсан боловч яг харандаанд ашиглаж ирсэн нь төдий л эрт биш.

	Бүүр эрт л чулуу чигээр нь хэрэглэж байж. Зарим нэгэн газар тэрхүү гайхамшигт чулууг мэдэж байвч нөгөө газар мэдэхгүй байлаа. Тэгэвч XVI зууны үеэс бал харандаа үзэгдэх болжээ. Эхэн үед хатуу балыг гаргаж чадахгүй байв. Тийм бал гаргах гэж хүмүүс ихээхэн цаг хөдөлмөр зарцуулжээ. Энэ маань чухамдаа намайг буй болгох гэж тэр шүү дээ. Хүмүүс балыг хүхэртэй хольж туршсан боловч төдий л амжилт олсонгүй. Өнөөх бал нь хэврэг болжээ. Дараа нь хүхрийн оронд шавар хольж сурснаа ёстой бал-одоогийн энэ балыг гарган авчээ.

	 

	 


ХОЛЫН ТӨРӨЛ

	 

	Ойд ургаж байгаа хуш бид хоёр ах дүү. Бид хоёрыг садан сүлбээтэй гэхэд чи эргэлзэхгүй биз. Хуш бол миний хуяг болдог. Намайг хийхийн тул хүмүүс нарийхан урт хушин саваа хийдэг. Энэ нь миний бүрхүүл болно. Түүнээс гадна чулуу (шавар), өөх тос, цавуу эд бүгд цөмөөрөө надтай садансдаг юм. Мөн маажинтай будаг, хөнгөн цагаан хоёр бас миний хамаатан. Харандаа гэдэг чинь садан сүлбээ олонтой өнөр бүлийн гишүүн дээ.

	 

	 


БИ ХЭРХЭН ТӨРӨВ?

	 

	Намайг гаргахын тул хүмүүс урт удаан хөдөлмөр, олон намтартай ажил хийдэг. Намайг төрүүлэхийн тул нэг сайхан хуш мод ургах хэрэгтэй болдог. Түүнийг зорж савхан хуяг хийнэ. Бас уулын их боргиот газар байдаг бал чулууг үйлдвэрт авчирна. Ганц тэгээд ч зогсохгүй, өнөөх балаа хатууруулах гэж тусгай шавар холино. Ингээд балтай шавраа цавуутай хутгаж нухаад нарийхан хар гоймон болгон цувуулна.

	Хар гоймонгоо шахуурга машинд оруулж, балаа хэврэг болохоос болгоомжлон агаарын хийг нь хөөж шахаж гаргана. Энэ бүх ажиллагааны дараа мөнөөх зуурмагаа нарийхан цувин татаад шатааж бэхжүүлэн, тод гардаг болгох гэж өөх шингээнэ. Одоо хуштай учрах л үлдээд байна. Хуш ах маань бас л олон замыг туулж байж балтай уулзана.

	Эхлээд дүнз байснаа тайрдас болоод үйлдвэрт ирнэ. Банз болон зүсэгдэнэ. Тэр банзанд балуудаа суулган ахин нэг банзаар давхарлан наагаад машинд оруулж зургаан хэсэг болгон зүсүүлнэ. Ингэхэд л бид арай гэж нэг төрлөж ирдэг. Тэгсэн хэр нь бидний царай зүс хувхай даагаад өнгө жавхаа муутай байдаг. Иймээс биднийг гоё болгох гэж гөлийлгөн будаад маажиндана. Би ийм түүхийг туулж төрсөн юм. Хамгийн сүүлд миний угаалгыг хийж надад нэр өгдөг. Нэр авахын тулд хөнгөн цагаан өлгийд өлгийдүүлнэ. Тэгээд нэг машинд ороход миний биед хэв тамга цохиж ямар нэгэн алдрыг олсон байна.

	 

	 


ХАМААТНЫ ЭРДЭМ

	 

	Миний төрлийн ах дүүс олон янзын ажил үйлст мэргэжсэн зүйл зүйлийн эрдэмтэй. Бид нар эрдэм чадал, эрхэлсэн мэргэжлийнхээ дэсээр тусгай зэрэг дугаартай болсон юм. Бид дугаараа энгэртээ зүүж явдаг. Энэ дугаар маань бидний мэргэжлийн үнэмлэх болдог. Хаа ч хийлээ гэсэн дээрх зэрэг дугаарыг заавал үйлдэнэ. Орос харандаанд бол хамгийн хатуу балтайд нь Т1, Т2, Т3 гэсэн дугаар зүүнэ. Зөөлөнд нь М1, М2, М3 гэх мэтээр дугаартай байдаг. Дэс дугаарын тоо ахих тутам балын хатуурч, зөөлрөх нь нэмэгдэнэ. Т гэсэн үнэмлэх дугаартай харандаанууд шугам зургийн ажилд онц гарамгай. М гэсэн нь энгүүн гар зурагт гаргуун, Т М гэсэн бэсрэг хатуу харандааг голдуу бичиг бичихэд хэрэглэнэ. Түүний бал нь тод гардаг тул юм бичихэд балардаггүй. Чийгтэй юманд хүргэхээр бал нь хайлдаг учир балыг нь норгож байгаад юм бичихэд маш тод гарна. Та нарын хортой харандаа гэдэг чинь энэ.

	 

	 


ШИДИЙГ ОЛСОН АХ ДҮҮС

	 

	Та нар нэгэн цагт шидийг олон шургаар хөдөлж ном бичих болно гэж нэг мэргэн хүн миний элэнцэд хэлсэн юм гэнэ билээ. Тэр шидэт эрдмийг бидэнд сургах гэж хүмүүс их чармайжээ. Олон үеийн турш олон, олон ах дүү нарт минь янз янзын эрдэм сургаж, тэгснээс бидний төрөл садан зүйл зүйлийн мэргэжилтэй болцгоосон.

	Хүмүүс, харандаа хийдэг машиныг зохиогоод янз бүрийн харандаа хийгээд зогсоогүй, өөрөө ажилладаг шидэт харандааг үйлдэв. Тэр садан минь гоё сайхан төмөр, шармал, эвэр, хуван хувцас хуягтай, пүршин оньсоор хөдөлдөг балтай. Түүний хувцас хунар муудаж барагдана гэж ер үгүй. Ганц бал нь дуусчих явдал гардаг. Ийм л шидтэй харандаа байгаа юм даа. Энэ мэтээр одоо үед бидний гэр бүлийнхэн маань хэмжээлшгүй их өсөн хөгжиж соёлжин, боловсронгуйгаар аж төрж хөдөлмөрлөх болсон юм даа.

	 

	 


ЧАМД ЗАХИХ ЮМ

	 

	Миний дээдэс тийм түүхтэй. Би ийм намтартай билээ. Ийм урт замыг туулан, олон олон хүний хөдөлмөрөөр миний бие бүтсэн юм.

	Хүн намайг бүтээх гэж хэчнээн их хүч хөдөлмөр гаргадгийг бод л доо.

	Чиний туслагч болтлоо хэчнээн олон хүний гараар орж байж сая чамтай уулзав? Энэ бүхэнд хүний хөдөлмөрийн хөлс хүч шингэсэн байна. Ингэхэд чи харандаа бүгдийг хэмхчих юм уу, хамаагүй лав үзүүрлээд балыг нь хуга даран ямар ч ашиггүй болгоод хаях юм. Чамайг ном сургаж эрдэмтэй хүн болгох сон гэж хүмүүс хөдөлмөрлөж байна.

	Энэ хэргийн учир би чамд бас туслах ёстой. Гэтэл чи биднийг түйвээгээд байвал бид үл тэвчинэ. Харин биднийг гамтай эдлээд, аятайхан, хэр тааруухан үзүүрлээд, хэмлэж хазалгүй байвал чиний төлөө бүх насаараа зүтгэнэ гэж харандаа ярьсан гэдэг. 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

